
29 Maart Openbaring 2:1-7 
 (Teks: 2:7) 

Oorwinnaars het ewige gemeenskap met Christus 
Christus het vir die oorwinnaars in die gemeentes van Klein Asië 
besondere beloftes. Dit is vandag nog geldig. In elke gemeente is daar 
verloorders en oorwinnaars. 

Uit onsself is ons verloorders omdat ons God nie liefhet nie (vers 4). 
Eers wanneer ons God bo alles liefhet kan ons oorwinnaars wees. 
Alleen die Heilige Gees kan ons hierdie liefde gee. Dan word ons eintlik 
meer as oorwinnaars deur Christus wat ons liefhet. 

'n Oorwinnaar volhard. Hy gee nie moed op nie. Hy hou aan om te veg 
teen die sonde, ook die sonde van liefdeloosheid. 

In 'n wêreld vol van haat, ongeduld en wetteloosheid roep God ons om 
as oorwinnaars die kwaad te oorwin - nie deur swaard en geweld nie, 
maar deur die liefde - die liefde oorwin alles. Dit oorwin die kwaad, ook 
al die kwaad en kankers in ons samelewing vandag. 

As oorwinnaars ontvang ons die belofte van die ewige gemeenskap met 
God. Hy en sy wat die oorwinning behaal sal as't ware uit Christus se 
hand eet. Hy sal hulle voed met die vrugte van die boom van die lewe in 
die paradys van God, dit wil sê hulle sal vir ewig in tere gemeenskap 
met Hom lewe. Vandag reeds kan ons dit in beginsel ervaar en hierna 
ten volle. 

As u God liefhet met warme liefde wat ook sigbaar word in dade teenoor 
u medemens sal u sy gemeenskap in heerlikheid en volheid ervaar. 

Dan sal ons vir altyd by die Here wees. 

Sing Skrifberyming 33:2 Ds. G.A. Hattingh (Johannesburg) 


